
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 

(১৫)





প্রথম অঙ্ক।



চতুর্থ গর্ভাঙ্ক।

গেলোক বসুর দরদালন।


সৈরিন্ধ্রী চুলের দড়ী বিনাইতে নিযুক্ত।

 সৈরিন্ধ্রী। আমার হাতে এমন দড়ী এক গাছিও হয়নি। ছোটবউ বড় পয়মন্ত। ছোটবয়ের নাম কর্যে যা করি তাই ভাল হয়। এক পণ ছুট্ করেছি কিন্তু মুটোর ভিতর থাক্বে। যেমন একঢাল চুল তেমনি দড়ী হয়েছে। আহা চুলতো নয়, শ্যামা ঠাকুরুণের কেশ, মুখখানি যেন পদ্মফুল, সর্ব্বদাই হাস্য বদন। লোকে বলে যাকে যায় দেখ্তে পারে না, আমিতো তার কিছুই দেখিনে। ছোটবয়ের মুখ দেখ্লে আমারতো বুক জুড়য়ে যায়। আমার বিপিনও যেমন ছোটবউও তেমন। ছোট বউতো আমাকে মায়ের মত ভাল বাসে।


(সিকাহস্তে সরলতার প্রবেশ।)

 সর। দিদি, দ্যাখ দেখি, আমি সিকের তলাটি বুন্তে পেরেছি কি না?—হয়নি?

 সৈরিন্ধ্রী। (অবলোকন করিয়া) হ্যাঁ এই বার দিব্বি হয়েছে। ওবোন্, এই খান্টি যে ডুবিয়েছো, লালের পর জরদ্তো খোলে না।

 সর। আমি তোমার সিকে দেখে বুন্ছিলাম—

 সৈরি। তাতে কি লালের পর জরদ আছে?

 সর। না তাতে লালের পর সবুজ আছে। কিন্তু আমার

